
no ang meron? Saan nagmula? 

– Ang dalawang katanungan ng metapisika. 

Mga bagay na pinagkakait sa panahon ng pandemya 

iniiwasan ng iba, minumuni ng ilan lamang. 

Baka nga dahil ang oras nila ay masayang. 

 

Nakakapagtaka kung ano’ng meron?  

Hindi ba’t ito’y wala? 

Bakit hindi makita? Nasaan ang sakuna? 

Hindi maiwasang hindi magtaka 

dahil katotohana’y hindi agad ibinalita 

kung anong sanhi, at saan nagmula. 

Ito’y mistulang multo – nariyan ngunit wala. 

Umiiral sa pagitan ng pagmemeron at pagwawala 

hanggang sa simula’t sa huli’y tayo ay binibigla. 

 

Ngunit ano nga ba ang wala? Mga tao, nasaan sila? 

Mga lansangang nalulunod sa katahimikan. 

Mga nakapilang nag-aantay sa pagitan ng walang hangan 

at hanggang wala. Hindi natin napagtanto, 

habang ang makina’y patuloy na pinatatakbo 

Mga pagamuta’y napupuno na 

ng mga tao, mula bata hanggang sa matanda. 

Mga militar at pulisya’y napupuno na rin, 

sa kawalan ng disiplina  

na siyang inuudyok ng gutom at takot: kahirapan. 

 

At ang mga ayudang dumarating sa bawat pamilya 

ang siyang tanging nagbibigay ng dahilan  

sa mga plato’t kubyertos ng ating mga mesa. 

“Bakit sila, meron? Bakit kami, wala?” Ika ng mga taong walang-wala. 

“Hindi ba dahil kayo’y tamad,” sagot sa kanila  

ng mga mayroon at may kaya na silang hindi nagwawala.  

– mga hangal na babad sa pantasya ng kanila ginhawa. 

Ibang klaseng lohika, hindi ba? 

Nagmumukhang mahihirap tuloy ang may sala 

pati na ang mga taong kumikilatis at namumuna, 

dahil raw ambag nila ay tulad nang bakuna: meron ngunit wala [pa]. 

Lahat sila’y nagiging masama sa ngalan ng ating ama. 

 

 

Ang mga mag-aaral naman na silang walang-wala 

ay kinailangang lumabas pa upang sila’y makapasa.  

Mga paaralan na malasakit ang ipinamumukha 

habang patuloy na nakikipag-ugnay 

at sa mga itim na salamin, tayo’y magkaagapay. 

Isipin mo, tao ang nagkakaintindihan, hindi ang mga aparato’t makina. 

Tignan mo, mayroon silang kausap, ngunit parang wala. 

Parang mga baliw na nagsasalita mag-isa. 

 

Nagsimula na rin ang “mayroong ngunit parang wala.” 

Ang mga umaga’y hindi na tulad ng dati pa. 

Mga mahal natin sa buhay, nawawalay sa espasyo at distansya. 

Nakakalungkot isiping ito’y tanging makapag-iingat para sa iba. 

Recuerdo ng masasayang araw ang gumaganap bilang tanging ilaw 

Sa panahon ng pandemya mula Marso, Abril, at sa mga susunod na araw. 

Mahabag nating pinagdarasal na sana’y matapos na 

ang mga gabing nanlalamig sa kadiliman ng pangungulila. 

 

At ang mga mukha. 

– mga nawawalang mukha, 

hindi mawaring mga mukha 

dahil itinago sa loob ng medikal na mascara. 

Mga bibig na itinikom kumbaga  

Parang yung TV network na nalimutan na at isinara. 

Hindi man natin makita o malaman pa 

kung mayroon pang nakangiti sa kanila 

mga bayaning nasa unang linya ng depensa. 

Alam kong wala na. 

Sapagkat sila’y dumadagdag sa bilang ng estadistika. 

 

At saan nagmula? Tanong ng iba. 

“Mahalaga pa ba?” Kahol ng mga tuta. 

Baka nga tama sila: Tayo’y Pilipinong tunay. 

Mapagbigay sa kapwa, mapagpatuloy sa kanila. 

Hangad ng ating kultura ang patuluyin sila. 

Hindi naman siguro iyon masama. 

Tulad nang sinabi ng isang guro’t kritikong yumao na: 

“Tunay, lahat ay bayani sa sariling tingin.”1 Tama siya. 

 

Hindi ba’t kapag may simula, may katapusan? 

Nasaan ang pampuksa? Saan natin sisimulan? 

Ilang araw na ba ang lumipas? Hindi ko na maalala. 

Wala ng ganang bumilang pagtapos ng labinlima. 

Naisip ko rin, hindi natin malaman kung hanggang kailan pa 

parang yung sagot sa tanong na “Saan nag[si]mula?” 

Walang katiyakan. Puro pagpawalang bahala. 

 

Ano ang wala? Bukas at kahapon. 

Ano ang meron? Ngayon lamang. Ngayon. 

Maging tapat tayo sa kung anong meron 

at bumaling sa katanungan ng metapisika: 

Ano ang meron? Saan nagmula? 

Isang kahangalan ang pumipilit  

na bumalik ang buhay noong nakaraan 

na para bang wala tayong natutunan. 

Ang araw ay sisikat ng bagong panimula 

hindi dahil gusto natin, ng mundo, o ng araw mismo. 

Iyo’y dahil ganon talaga. Wala sa tao ang kung paano na. 

Nasa atin kung paano pa.  

 

Ngunit, mayroon pa bang pag-asa? 

Baka meron. Baka wala. 

Minsan ang liwanag sa dulo ng kweba, 

Isang treng paparating sa atin. Isang trahedya. 

 
1 Edel Garcellano, Una Furtiva Lagrima, Ikalawang Edisyon (Manila: Balangiga Press, 

2016), 45. 

Bawat alternatibo’t hirang – ang pagpasya sa kanilang pagitan  

ay marka ng teoretikal na kaduwagan.  

Walang bayag upang tanggapin ang katotohanan: 

Walang mapupuntahan ang nangyaring nakaraan 

at walang katiyakan ang kinabukasang pinaghahandaan. 

Ngayon ang dapat tanggapin at pangalagahan. 

Kailangan nating mag-apuhap sa kawalan 

upang malaman ang mga maaari,  

upang hilingin ang mga imposible. 

Ngayong meron ang dapat nating pagtuunan, 

hindi ang bukas na wala namang kasiguraduhan. 

Ngayon ang meron. Dito tayo magsimula. 

Magmuni-muni sa biyaya at bangungot ng meron at kung saan nagmula. 

Iyan ang kaisipang kinauukulan ng metapisika sa panahon ng pandemya. 

Pag-isipang maigi ito bilang isang awtentikong gawa. 

Ika nga nung isang pari, pilosopo at Heswita, 

“Sapagkat ang pilosopiya ay ginagawa.”2 

 

 

6 May 2020 

Camiling, Tarlac 

 
2 Roques J. Ferriols, SJ, Pambungad sa Metapisika (Quezon City: Bluebooks, 2014), ix. 


